
Information & Cultural office of ENSF  
ክህልወኩም ዝኽእል ሓሳብ ይኹን ርእይቶ ንከተካፉሉና ደስ ይብለና፡ 

ኣብ ኤርትራ ናይ ለውጢ  
ዕድላትን ተኽእሎታት ተዓዋትነትን ከመይ’ዩ፦ 

 

ሀ) ቀዳማይ መድረኽ ቃልሲ ፡ 
ኣብ ሞንጎ ተቓውሞ ሓይልታት ኤርትራ ኣብ ኤርትራ ክረጋገጽ ዝድለ ለውጢ ብዝምልከት ኣካታዒ ይኸውን ኣሎ ጥራይ 
ዘይኮነስ፡ ገሊኦም ንነብሶም ከም ደለይቲ መሰረታዊ ለውጢ ቆጺሮም ንካልኦት ድማ ከም ደለይቲ ጽገናዊ ለውጢ 
ብምውሳድ፡ ኣብ ምክሳስ ተኣትዩ ምህላዉ ንርኢ ኣሎና። ኣብ ሞንጎ ኤርትራዊ ተቓውሞ ሓይልታት ብዛዕባ ለውጢ ኣብ 
ንኡስ ፕሮግራም ለውጢ ሓባራዊ ምርድዳእ እንተዘይሃልዩ ንኩሉ ሓይልታት ተቓውሞ ዝእክብ ሰፊሕ ጽላል ምቋም፡ ብግብሪ 
በበይኑ መበገሲታት ዝሕዝ ሓያሎይ ዕንቅፋታት ከጋጥሞ ከም ዝኽእል ንግምት። ሳዕቤናቱ ድማ ንህዝቢ ካብ ደምበ 
ተቓውሞ ከም ዝርሕቕን፡ ኣብ ዝካየድ ቃልሲ ተዓዛባይ ጥራሕ ከም ዝኸውን ይገብሮ።  

ግንባር ሃገራዊ ድሕነት ኢርትራ ነዚ ሕቶ’ዚ ንነፍሱ ኣብ ማእከል እዚ ክትዕ ከም ዘሎ ብምውሳድ፡ ብህዱእ ምይይጥ ወድዓዊ 
ንባብ ከቐርብ ኣድላይነቱ ኣገዳስነት ኣለዎ። ብኡ መሰረት ኣብ ኤርትራ ናይ ለውጢ ዕድላት፡ ተኽእሎታቱ ከመይ’ዩ ዝብል 
ሕቶ ብሓፈሻዊ  ትንተና ክምልስ ክፍትን ኢዩ። 

መን’ዩ ደላይ ለውጢ? 
ኣብ ኤርትራ መን’ዩ  ደላይ ለውጢ? ኣብ ኤርትራ ለውጢ ዝደሊ ዘሎ ሰፊሕ ሓፋሽ ህዝቢ ኤርትራ’ዩ። ህዝቢ ኤርትራ 
ስለምንታይ ለውጢ ይደሊ ኣሎ? ካብ’ዚ ዘሕልፎ ዘሎ ኣዝዩ ሕማቕ መነባብሮ፡ ናብ ዝሓሸ ኩነታትን ምዕሩይ ልምዓትን 
ንምስግጋር ለውጢ ይደሊ ኣሎ። ህዝቢ ኤርትራ ለውጢ ንምርግጋጽ መሳሪሕታቱ እንታ’ዮም? ፖለቲካዊ ውድባትን፡ በርጌሳዊ 
ማሕበራትን፡ ምክያድ ሰላማዊ ሰልፍታትን፡ ብሙሁራትን ክኢላትትን ዝቐርቡ  መጽናዕቲታትን ስነ ጽሑፋትን መጻሕፍትን 
ከምኡ ኣብ ዝተፈላለዩ መጋበእታታት ዝቐቡ መደራታትን ኣስተምህሮን፡ ናይ ህዝቢ ኤርትራ ናይ ለውጢ መሳርሕታት’ዮም። 

ለውጢ ካበይ? እንታይ ዓይነት ለውጢ? ናይ ለውጢታት ኣገባባትን ተኻሎታት ተዓዋትነቶምን እንታይ’ዩም? እዚ 
ሕቶ’ዚ’ዩ’ምበኣር ብህዱእ ምይይጥን ብወድዓዊ ትንታንን ክምልስ ዝግበኦ ጉዳይ።  
 

ለውጢ ካበይ ይረጋገጽ? 
ለውጢ ካበይ? እዚ ሕቶ’ዚ ብግሩህ ዓይኒ ክትርእዮ እንኮለኻ መልሱ ፍሉጥ ዝመስል ኮይኑ ካብ ውሽጢ ይባሃል። እዚ 
ሕቶ’ዚ እምነ ኩርናዕ ፖለቲካዊ ዕዮ ኤርትራዊ ተቓውሞ ሓይልታት ክኸውን ዝግበኦ መሰረታዊ ሕቶ’ዩ፡ ለውጢ ካብ ውሽጢ 
ኤርትራ ክባሃል እንከሎ’ምበኣር፡ ኣብ ውሽጢ ኤርትራ ዝተወደበ ህዝባዊ ቃልሲ ብምክያድን ብምምራሕን ገድላዊ መስዋእቲ፡ 
ከም ማእሰርትን ምቕታልን፡ ካብ መኣዲ ትምህርትን ስራሕን ምብራርን ዝኸፍልን፡ ሰፊሕ ህዝባዊ ደገፍ ዘሎዎ፡ ወይ ዘሎዎም 
ሓይልታት’ዮም ኣብ ውሽጢ ኤርትራ ለውጢ ከመዝግቡ ዝኽእሉ። ኣብ ውሽጢ ኤርትራ ዝተወደበ ህዝባዊ ቃልሲ ዘየካይድን 
ዘይመርሕን ኩሉ ዓይነት መስዋእቲ ዘይከፍልን ሓይሊ፡ ወይ ሓይልታት መገለጺ ተቓውሞ ክኾኑ ይኽእሉ’ምበር፡ ብኢደ 

ኣዙር ለውጢ ከረጋግጹ ኣይክእሉን’ዮም። ኣብ ውሽጢ ሃገር ህዝቢ ከይወደቡን ከይመረሑን መስዋእቲ ከይከፈሉን ኣብ ደገ 
ኮይኖም ለውጢ ከመዝግቡ ምሕሳብ ኣጸጋሚ’ዩ። ስለ’ዚ’ዩ’ምበኣር ኣብ ውሽጢ ኤርትራ ዝግበር ዝተወደበ ፖለቲካዊ ቃልሲ፡ 
ናይ ፖለቲካዊ ሓይልታት እምነ ኩርናዕ ፖለቲካዊ ዕዮ ክኸውን ዝግባእ። ናይ ውሽጢ ቃልሲ ንኩሉ ፖለቲካዊ ሓይልታት 
ከከም ኩነታት ስልትታቶም ብማዕረ ዝጋጥሞም ብድሆ’ዩ። ጥዑይ ስልቲ ዝተኸተለ ፖለቲካዊ ሓይሊ ኣብ ውሽጢ ኤርትራ 
ውዳቤታቱ ብምዝርጋሕ፡ ህዝቢ ከቃልስን ናብ ለውጢ ክመርሕን ይኽእል’ዩ። ግጉይ ስልቲ ዝኽተል ድማ ካብ ኣብ ውሽጢ 

ኤርትራ ዝርከብ ህዝቡ ዝተነጸለ ይኸውን። ካብ ህዝቢ ዝተነጸለ ፖለቲካዊ ውድብ ዕድመ ቃልሱ ብዘየገድስ፡ ንፍቶ ንጽላእ 
ንዝህቢ ኣብ መስርሕ ለውጢ ክመርሕ ኣይክእልን’ዩ። ከም መግለጺ ተቓውሞ ግን፡ ንባዕሉ በብግዜኡ ብዝዳኸም ኩነታት 
እናተጸልወ ኣብ ደምበ ተቓውሞ ሓይሊ ስሕበት ብዘይብሉ ሃለዋት ክቕጽል ይኽእል’ዩ። ኣብ ውሽጢ ኤርትራ ለውጢ 
ንምርግጋጽ ዝተወደበ ህዝባዊ ቃልሲ ዘየካይድን ዘይመርሕን ብጭቡጥ ወድዓዊ ኩነታቱን በዓል ቤታዊ ዓቕምታቱን እንታይ 
ዓይነት ለውጢ ከረጋግጽ  ከም ዝኽእል ተዳልዩ ከም ዘሎ ነፍሱ ዘይረኣየ ፖለቲካዊ ውድብ፡ ንካልኦት ምጥርጣርን ምክሳስን 

ካብ ፖለቲካዊ ቅኑዕ ባህርያት ዝረሓቀ ስነ ምግባር’ዩ። ከምኡ’ውን ከም ፖለቲካዊ ሃልኪ ክረኣ’ውን ይኽእል’ዩ። 
 

እንታይ ዓይነት ለውጢ? 
እንታይ ዓይነት ለውጢ? ብሓፈሻዊ ኣዘራርባ ለውጢ ማለት ካብ ሕማቕ ኩነታት ናብ ዝሓሸ ኩነታት ምስግጋር ማለት’ዩ። 
ህዝቢ ኤርትራ ካብ’ቲ ኣብ ትሕቲ ህልዊ ገዛኢ ዲክታቶርያዊ ስርዓት ኢሳያስ ዘሕልፎ ዘሎ ፖለቲካውን ማሕበራውን ምጣነ-
ሃብታውን ባህላውን ስነእምሮኣውን ሕሱም ኩነታት፡ ናብ ዝሓሽ ፖለቲካውን ማሕበራውን ምጣነ-ሃብታውን ኩነታት 

ክሰጋገር ይብህግ። እዚ ናይ ህዝብና ጥሙሕ’ዚ ጽኑዕ መሰሉን ርትዓውን’ይ። ኣብ ኤርትራ ዝሓሸ ለውጢ እንታይ ማለት’ዩ? 
ብሓፈሻዊ ኣዘራርባ ጽገናዊ ለውጢ ይኹን መሰረታዊ ለውጢ ብዘየገድስ ቅሉዕ ፖለቲካውን ቁጠባውን ኩነታት ዘረጋግጽ 
ጥጡሕ ባይታ ምፍጣር ማለት’ዩ።  
ዝኾነ ዓይነት ለውጢ ንምርግጋጽ ዝቃለሱ ማሕበረ ፖለቲካዊ ሓይልታት ንዕኡ ዝሽከም ሓይሊ ሚዛን የድል’ዮ። ሓይሊ 
ሚዛን ማለት  ዕላማታት ከረጋግጽን ረብሓታት ከውሕስን ዝኽእል ክእለት ሓይሊ ማለት’ዩ። ኣብ’ዚ እዋን’ዚ ኣብ ሞንጎ 
ዲክታቶርያዊ ገዛኢ ስርዓትን ተቓውሞ ፖለቲካዊ ሓይልታትን ኣሰላልፋ ሓይልታት ኪንርእይ እንከሎና፡ ሚዛን ሓይሊ ጌና 

ኣብ ረብሓ ገዛኢ ስርዓት ምህላው’ዩ ዝረአ ዘሎ። ስለ’ዚ ፖለቲካዊ ሓይልታት ተቓውሞ ኣብ ዝተፈናጨለን ዘስክፍ ድኽመት 
ኩውንነት ስለ ዝርከብ፡ ኣብ ልዕሊ ዲክታቶርያዊ ስርዓት ህግደፍ ናይ ህዝብን ኣህጉራዊ ማሕበረ ሰብን ተጽዕኖታት 
ክረጋገጽን፡ ናይ ኤርትራ ፖለቲካዊ ተበግሶ ኣብ ኢዱ ንምዕታርን ዘብቅዖ ዓቕሚ የብሉን። ብኣንጻሩ፡ ገዛኢ ስርዓት ብውሽጡ 
ቦኽቢኹን ንውድቀት የንቁልቍልን’ኳ እንተሃለወ፡ ምስ ጭቡጥ ኣተሃላልዋ ተቓውሞ ሓይልታት ኤርትራ ክነጻጸር እንከሎ፡ 
ጌና፡ ኣብ ሓያል ቦታ’ዩ ዘሎ።  

ጽገናዊ ለውጢ፦ 
 

ኣብ ኤርትራ ጽገናዊ ለውጥን ኣገባቡን ተኽእሎታት ተዓዋትነቱን ከመይ’ዩ? ዝኾነ ዓይነት ለውጢ ካብ ባዶሽ፡ ወይ ካብ ሰናይ 
ወለንታ ብፍጹም ኣይረጋገጽን’ዩ። ስርዓት ህግደፍ ጠጠው ዝብለሉ ማሕበረ ፖለቲኮ ሰረቱ ይምህምህን፡ ብሓናቒ ቁጠባዊ 
ቅልውላው ይሳሓግን፡ ክእለት ምቁጽጻር ምሕደራኡ ኣመና ላሕሊሑ ንፍንውነት ይሳጣሕን ብምህላዉ፡ ኣብ ርእሲኡ ድማ 

ብኣህጉራዊ ሓያል ተነጽሎ ተኸቢቡ ብምህላዉን፡ ኮታ ንውድቀት የንቍልቍል ኣሎ። ነፍሱ ካብ ምብትታን ንምድሓንን 
ፖለቲካዊ ተበግሶ ኣብ ኢዱ ንምውናን ህግደፍ መሰረቱ ብምግባር ዓቕሙ ብዝሓሸ ንምውዳብ ዝሕግዞ ጥጡሕ ጊዜ ንምርካብ 
ጽገናዊ ለውጢ ንምግባር ዘሎዎ ተኽእሎ ኣዝዩ ጸቢብ’ዩ ዳኣ ክበሃል ዝካኣል’ምበር፡ ብፍጹም ዘይሕሰብ ኢዩ ክበሃል 
ኣይከኣልን። ኣህጉራዊ ማሕበረ ሰብ፡ ኤርትራ ብዝተፈላለዩ መልከዓት መጋረጃታት ዝተሸፈነ ከፋፋሊ ፖለቲካ ናብ ፍኑው 
ኩነታት እንከይምረሐት፡ ስርዓት ህግደፍ ፖለቲካዊ ፍቱሕነት ማለት ፖለቲካዊ ምምዕራይ ንከተኣታቱ የተባብዕ’ምበር፡ ኣብ 

ቅድሚኡ ደው ዝበለ ዕንቅፋት ኣይከውንን’ዩ።  

   

ኣገባብ ጽገናዊ ለውጢ፦  
ኣብ ውሱን ተሃዋሲ ፖለቲካዊ ኩውንነት፡ ጽገናዊ ለውጢ ፖለቲካዊ ገስጋስ ጥራይ ዘይኮነስ እንተላይ ስጉምቲ ንቕድሚት’ዩ። 
በዚ መንጽር’ዚ ኩነታት ፖለቲካ ሃገርና ክረአ እንከሎ፡ ተሃዋሲ ኣይኮነን ዝብል ተቓዋማይ ፖለቲካዊ ሓይሊ ዘሎ 

Information & Cultural office of ENSF  
ክህልወኩም ዝኽእል ሓሳብ ይኹን ርእይቶ ንከተካፉሉና ደስ ይብለና፡ 

ensf.info@gmail.com 

ኣይመስለናን። ፖለቲካዊ ኩነታት ኤርትራ ኣብ ጫፍ ተሃዋስነት ስለዘበጸሐ’ኳ’ዩ ጭርሖ ድሕነት “ህዝብን ሃገርን ልዕሊ ኩሉ” 
ዝብል ከም ኣካቢ ጭርሖ ኮይኑ ንቕድሚት ክመጽእ ዝኾነ። ብሽም ጽገና ዝእወጅ ፖሊሲታት፡ ኩሉ ጽገና’ዩ ማለት ግን 
ኣይኮነን። ጽገና ማለት ምዕራይ ማለት’ዩ። ስለ’ዚ ጽገናዊ ፖለቲካ ማለት’ምበኣር፡ ንዝተበላሸወ ፖለቲካ ምዕራይ ማለት’ዩ። 
ዝተበላሸወ ፖለቲካ ዘየዐሪ ፖሊሲ፡ ጽገናዊ ለውጢ ኣይኮነን። ንኣብነት ስርዓት ህግደፍ ናይ ናብራ ኩነታት ንምስትኽኻል 
ብማለት ኣብ ስርዓቱ ዝኾነ ለውጢ እንከይገበረ ናይ ደሞዝ ወሰኽ እንተ ኣዊጁ፡ ወሰኽ ደሞዝ ኣብ ዜጋታት ትርጊም 

የብሉን’ኳ እንተዘይተባህለ፡ ምስ ዝያዳ ክብሪ ዕዮ ስለዘይመጣጠንን፡ ከምኡ’ውን ምስ ቀጻሊ ናህሪ ዋጋታት ሃለኽቲ ኣቕሑ  
ስለዘይቀራረብን፡ ንፖለቲካዊ ዓፈና ስለዘይገትእን ጽገና ኣይበሃልን’ዩ። ጸገናዊ ለውጢ ክባሃል እንክሎ ድሩት ፖለቲካዊ 
ሽርክነት ዝኸፍትን፡ ፖለቲካዊ ዓፈና ዝገትእን፡ ፖለቲካዊ ሰልፍታት ዘሳትፍን፡ ሃገራዊ ምርጫ ምክያድ ዝቅበልን፡ ክኸውን 
ኣሎዎ። ከምዚ ዝበለ ጽገናዊ ፖሊሲ፡ ንሓጽር ግዜ’ውን እንተኾነ  ንህዝብን ንገዛኢ ስርዓትን ካብ ጭቡጥ ውጡር ህልዊ 
ፖለቲካ ግዝያዊ እፎይታ ዝህብን፡ ካብ’ቲ ዘሎ ሕማቅ ኩነታት ናብ ደሓን ፖለቲካዊ ኩነታት ዘሰጋግር ኣንፈት ዝሕዝን 
ክኸውን ይኽእል’ዩ። ውጡር ፖለቲካ ዝባሃል ብውሽጡ ብዝኾነ ምኽንያት ፍንውነት ዝተሸከመን ኣብ ዝኾነ ኩነታት 

ዝነቱግን ፖለቲካዊ ዓሚቕ ቅልውላው’ዩ። ናይ ህልዊ ፖለቲካዊ  ስርዓት ህግደፍ ፖለቲካ ድማ ውጡር ፖለቲካ’ዩ። ካብ’ዚ 
ብምብጋስ፡ ስርዓት ህግደፍ ከም ኣገባባ ጽገናዊ ለውጢ፡ ቅዋም 1997 ምትግባርን፡ ናይ 2001 ንድፊታት ሃገራዊ ምርጫን ሕጊ 
ፖለቲካዊ ስልፍታትን ኣጽዲቐዮም ብምባል ሃገራዊ ምርጫ ምክያድን፡ ናይ ፖለቲካን ሕልናን እሱራት ምልቃቕን፡ ኣብ 
ዓውዲ ፖለቲካ ተቓውሞ ዝዋስኡ ዘሎዉ ፖለቲካዊ ሓይልታት ፈላልዩ ብምርኣይ ብናቱ ኣጠማምታ ብዙሕነት ፖለቲካዊ 
ሰልፍታት ምቕባልን ዝትሕዝትኡ ኣዋጅ ምናልባት ክእውጅ ይኽእል። ንግዝይኡ ንናይ ኤርትራ ውሽጣውን ደገኣውን ውጡር 

ፖለቲካ የዘሓሕሎ’ዩ። እዚ ካኣ ፖለቲካዊ ተበግሶ ኣብ ኢዱ ብምዕታር ንተቓውሞ ፖለቲካዊ ሓይልታት ዝምክት ሓያል 
ኣጀንዳ ብምውናን፡ ከመቓቕሎምን፡ ናይ ኣህጉራዊ ማሕበረ ሰብ ደገፍ ክረክብን የኽእሎ’ዩ።   
 

ተኽእሎ ተዓዋትነት ጽገናዊ ለውጢ፦    
ኣዋጅ ጽገናዊ ለውጢ ስርዓት ህግደፍ ኣብ ኤርትራ ዘቤታውን ኣህጉራውን ደገፍ ክረክብ ይኽእል’ዩ። ናይ ኤርትራ ፖለቲካዊ 

ተበግሶ ኣብ ኢዱ ብምሓዝ ነተን ዛጊት ኣብ ሕድሕደን ዝናቝታ ዘለዋ ፖለቲካዊ ሓይልታት ኤርትራ ሰንጢቕወን ከይሓልፍ 
ዝኽልኽሎ የሎን። ከምዚ ዓይነት ጽገናዊ ኣዋጅ ምስ ዝእውጅ፡ ይፍቶ ይጸላእ ብዘየገድስ ስጉምቲ ንቕድሚት’ዩ 
ዝውሰድ’ምበር፡ ከም ንኩነታት ፖለቲካ ኤርትራ ካብ’ቲ ህልው ሕማቕ ኩነታት ብዝኸፈአ ንድሕሪት ዝጎትት’ዩ ክባሃል 
ኣይከኣልን’ዩ። ኣብ ኤርትራ ንጽገናዊ ለውጢ ከም ንድሕሪት ዝመልስ ፖሊሲ ዝቆጽር ፖለቲካዊ ውድብ፡ ናይ ሰላማዊ 
ዕድላት ተኽእሎታት ሓዲሽ ፖለቲካዊ ባይታ ክጥቀም ዘይክእልን፡ ውሳኔኡ ኣብ ግዳማዊ ሓይሊ ዝኾነን፡ ከም ውጽኢት 

ቃልሲ ተቓውሞ ህዝቢ ኤርትራ ኣብ ልዕሊ ገዛኢ ዲክታቶርይዊ ስርዓት ዝፈጠሮ ተጽዕኖ ምዃኑ ጌሩ ዘይርዳእን’ዩ። በዚ ሕጂ 
ዘሎ ድኹምን ፍንጩልን ኩውንነት ደምበ ተቓውሞ ኤርትራ ክረኣ እንከሎ፡ ንጽገናዊ ለውጢ ደው ክብል ዝኽእል ኣብ 
ቅድሚ ህዝቢ ኤርትራን ኣህጉራዊ ማሕበረ ሰብን ተሰማዕነትን ተቀባልነትን ዘሎዎ ውድብ የሎን። ህዝቢ ኤርትራን ኣህጉራዊ 
ማሕበረ ሰብን ከም ገስጋስ ስጉምቲ ንቕድሚትን’ዩ ኪወስድዎ። እዚ ድማ ኣብ ልዕሊ’ቶም ጽገናዊ ለውጢ ብበዓል ቤታውን 
ዞባውን ኣህጉራውን ዝተሓላለኸ ውድዓዊ ኩነታት ዘይግምግሙ ፖለቲካዊ ወገናት ኤርትራ ከም ብሓዲሽ ካብ ህዝብን 
ኣህጉራዊ ማሕበረ ሰብን ከነጽሎምን ክጨራርሞምን ይኽእል’ዩ። 

 

ውልቀ መላኺ ኢሳያስ ጽገናዊ ለውጢ ንከይወስድ ዝብድህዎ እንታይ’ዮም፡  
ስርዓት ህግደፍ ጽገናዊ ፖሊሲ ክወስድ ይኽእል ዶ? እዚ ሕቶ’ዚ ኣዝዩ ኣገዳሲ ሕቶ’ዩ። ምኽንያቱ ንጽገናዊ ለውጢ ካብ ክለሳ 
ሓሳብ ናብ ግብራዊ ፖለቲካ ንምስግጋሩ ሰለዝደፍእ። ብመሰረት ስምምዕ ኣልጀርስ 2002 ኩናት ኤርትራን ኢትዮጵያን 

mailto:ensf.info@gmail.com

ክህልወኩም ዝኽእል ሓሳብ ይኹን ርእይቶ ንከተካፉሉና ደስ ይብለና፡ 

ensf.info@gmail.com 

ጠጠው ብድሕሪ ምባሉ፡ ኣብ ውሽጢ ህግደፍ ካብ ላዕለዎት ሓለፍቲ ህግደፍን መንግስቲን ዝሓቝፈ ምንቅስቓስ ጽገናዊ 
ለውጢ ከም ተራእየ ማንም ዝስሕቶ ኣይኮነን። ኢሳያስ ኣብ ቅድሚ ሃገራዊ ባይቶ ህግደፍ፡ ብዛዕባ ኵናት ንሱ ይኹን ካልኦት 
እቶም ቀንዲ ወሰንትን ተሓተትትን ዝኾኑ ሓለፍቲ ንተሓታትነት ባዕሉ ከቐርብን ንካልኦት ከቕርቦምን ስለዘይደለየ፡ ሻቡ 
ንጽገናዊ ለውጢ ቀንዲ ዕንቅፋት ዝኾነ ጉዳይ ካብ ተሓታትነት ኵናት ምህዳምን፡ ናብ ብዝሐ ሰልፋዊ ፖለቲካ ምስግጋርን 
ዘይምድላይን’ዩ። ሕጂ’ውን እቲ ተሓታትነት መልክዑ ቀይሩ ኣብ ቅድሚ ኢሳያስ ተደቍኑ ካብ ዘሎ ኣዝዩ ከቢድ ብድሆ፡ 

ጉዳይ ተሓታትነት ምንቅስቓስ ጉጅለ 15፡ ናብ ብዝሐ ፖለቲካዊ ሰልፍታት ኩነታት ምስግጋርን ’ዩ። ኢሳያስ ብዝኾነ ይኹን 
ምኽንያት ንሃለዋት ምንቅስቓስ ጉጅለ 15 ክስግሮ ኣይክእልን’ዩ። ንሃለዋት ኣባላት ናይ’ዚ ምንቅስቕእስ’ዚ  ንጎኒ ብምግዳፍ፡ 
ጽገናዊ ለውጢ ክእዊጅ ካብ ነዊሕ ዓቐበት ምድያብ ዝኸብዶ’ዩ። ብመንጽር’ዚ ጉዳይ’ዚ ክረአ እንከሎ፡ ኢሳያስ ንተሓታትነት 
ስለዘይጻወርን፡ ነፍሱ ልዕሊ ኩሉ ገይሩ ብምውሳድን፡ ንዲሞክራሲ ስለዝጻባእን፡ ጽገናዊ ፖሊሲ ክእጅ ብቖዓት የብሉን። እዚ 
ማለት ግን፡ ካብ ውሽጢ ዲክታቶርያዊ ገዛኢ ስርዓት ህግደፍ፡ ብዝኾነ ይኹን ኣገባብ ናይ ጽገናዊ ለውጢ ተኽእሎታት 
ጸቢብ’ኳ እንተኾነ ከም ፍጹም ዕጹው ጌርካ ክውሰድ ኣይግባእን። ስለዝኾነ ኤርትራዊ ተቓውሞ ሓይልታት መሳርዑ 

ኣተዓራሪዩ ካብ ሕሉፍ ሕድሕድ መረረታት ተገላጊሉ፡ ንኩሉ ምናልባታት ኣብ ግምት ብምውሳድ፡ በብጊዜኡ ክብደት 
እናወሰኸ ዝመጽእ ዘሎ ውሽጣውን ግዳማውን ረዚን ሃገራዊ ሓላፍንት ንምሽካምን፡ ፖለቲካዊ መርገጻት ብዘይ ዝኾነ ደገኣዊ 
ተጽዕኖ ብሓራ ድልየት ንምውሳድን ናጻ ፖለቲካዊ ተበግሶ ንምውናንን ድልዋት ክኾና ኣሎወን።   
 

መሰረታዊ ለውጢ ብራዲካል ኣገባብ ዶ ወይ ደረጃ ብደረጃ፦ 

 

መሰረታዊ ለውጢ ሰላምን ዲሞክራስን ግዝኣተ ሕጊን ምዕሩይ ሃገራዊ ልምዓትን ከውሕስን፡ ኣብ ዝተወሰነ መድረኽ ተኾሊፉ 
ዝተርፍ ዘይኮነስ ንኩሉ ክፍልታት ሕብረተ ሰብ ብምስታፍ ቐጻልነት ፖለቲካውን ቁጠባውን ባህላውን ሰነ ሓሳባውን ሰፊሕ 
ዕብየት ከረጋግጽን ዝኽእል ጥጡሕ ሰላማዊ ፖለቲካዊ ባይታ ምፍጣር’ዩ። ስለ’ዚ ብሓፈሻዊ ኣቀራርባ መሰረታዊ ለውጢ 
ብቐጻሊ ዝምስራሕን ብዘይምቁራጽ ደረጃ ብደረጃ  ዝዓብን ቐጻልነት ዘሎዎ ማሕበረ ፖለቲኮ ቁጠባዊ ዕማም’ዩ። እዚ ድማ 

ድልየት ህዝቢ ኤርትራ ምዃኑ ዘካትዕ የብሉን። እቲ ኣዘራራቢ ዝኸውን ብራዲካል መንገዲ ዶ ወይ ደረጃ ብደረጃ ዝብል’ዩ። 
እዚ ኣበሃህላ’ዚ ዘምጸኦ ምይይጥን ክትዕን ቀሊል ከም ዘይኮነ ፍሉጥ’ዩ። ነዚ ሕቶ’ዚ ጭቡጥ ህልው ወድዓዊ ዓቕምታትን 
በዓል ቤታዊ ክእለታትን ተቓውሞ ፖለቲካዊ ሓይልታትን ኣህጉራዊ ዝተቐላጠፈ ለውጢታትን ኣብ ግምት ብምእታው፡ ካብ 
ባዕላዊ ስምዒታት ብምርሓቕ ብወድዓዊ ተንታን ምምላሽ ኣዝዩ ተደላይነት ኣሎዎ። 
ራዲካል ለውጢ ንስርዓት ህግደፍ ካብ ሱሩ ቦንቍርካ መሒኻ ምድርባይን፡ ንሱ ዝተኸሎ መሓውር ጭቆና ሰራዊት፣ ጸጥታ፣ 
ፖሊስ፣ ወዘተ…. ሙሉእ ብሙሉእ ብሓይሊ ምድምሳስን፡ ኣብ ዑናኡ ናይ ሓዲሽ ለውጢ ሱር በተኽ ሰውራዊ ለውጢ 

ምርግጋጽ ማለት’ዩ። እዚ ብሓይሊ ዝተዓወተ ፖለቲካዊ ውድብ፡ ወይ ፖለቲካዊ ልፍንቲ ዘካይዶ ፖለቲካዊ ስርሒት’ዩ።  
ከም’ቲ ህግሓኤ ንሰራዊት ደርግ ብሓይሊ ምስ  ደምሰሶ፡ ምምሕዳር ደርግ ፈንሽዎ ዝነበረ ኩሉ ፖለቲካዊ ቁጠባዊ ማሕበራዊ 
ባህላዊ ትካላት ዝነጥፉ ካብ ዚነበሩ ኤርትራውያን ኣመሓደርቲ ምስ ህግሓኤ ውሽጣዊ ምትእስሳር ዘይነበሮም መሳረሕቲ 
ደርግ ኔሮም ብዝብል ምስምስ ብምጽልጻል፡ ብናቱ ተጋደልትን ኣባላትን ደገፍትን ዝሸፈኖ፤ ሕጂ ከኣ፡ ንህግደፍ ብሓይሊ 
ዘውድቖ ውድብ ወይ ልፍንቲ ድማ፡ ብምምሕዳር ህግደፍ ተታሒዙ ዝነበረ ቀንዲ ጽፍሒታት፡ ብናቱ ኣባላትን ደገፍቱ 

ምሽፋን ማለ’ቱ። ከምኡ’ውን እቲ ብድሕሪ ምውዳቕ ስርዓት ህግደፍ ዝመጽእ መሰጋገሪ መድረኽ ብዓብላልነት ብምሓዝ፡ ናይ 
ኤርትራ ፖለቲካዊ ኩነታት ኣብ ኢዱ ብምቁጽጻር ንፖለቲካዊ ሂወት ሃገረ ኤርትራ ናብ ንሱ ዝነደፎም ኣንፈት መንገዲ 
ምውሳድ’ዩ። መግዛእታዊ ሰራዊት ደርግ ምስ ተደምሰሰ፡ ቦታኡ ብህዝባዊ ሰራዊት ህግሓኤ ክትካእ ቅቡልን ምኽኑይን’ኳ 
እንተ ነበረ፡ ህግሓኤ ተዓዋታይ ውድብ ዋላ ይኹን’ምበር፡ ኩሉ ሜዳያዊ ሂውት ሃገር ብዘይሕጋውን ብዘይዲሞክራስያውን 

ኣገባብ፡ ብስነ ሞጎት ሓይሊ ባዕሉ ክቆጻጸሮ ቅቡልን ምኽኑይን ኣይነበረን። ከምዚ ዓይነት ቅጽበታዊ ለውጢ እዚ ካኣ 
ንህግደፍ ደምሲስካ ንኩሉ መዳይ ሂወት ሃገር ብናትካ ዓቕሚ ምሽፋን፡ ኣብ ኤርትራ ሰላምን ዲሞክራስን ብዝተኣማምን 
ደረጃ ኣየውሕስን’ዩ። ናይ ራዲካል ለውጢ ሓዲሽ መንግስቲ፡ ነቲ ካብ ሓይልታት ምክልኻልን ፖሊስን ጸጥታን ስቪላዊ 
አገልግሎትን ስርዓት ህግደፍ ንዝብትኖ ሓይሊ ዝኣልዮ ክእለት ምሕደራን፡ ዝሽከሞ ቁጠባዊ ዓቕምን ስለዘይህልዎ፡ እቲ 
ዝብተን ሓይሊ በብከባቢኡ ከዓጥቅን፡ ርትዓውን ዘይርትዓውን ትሕቶታት ክኣልን፡ ገፊሕ ኣፍደገ ኢድ ምትእትታው ደገኣዊ 

ሓይልታት ዝኸፍትን ብምዃን፡ ሃገር ናብ ሓዲሽ ቅልውላው ገጹ ክድርኽ ይኽእል’ዩ።   

ህልው ጭቡጥ ዓቕሚታት ተቓውሞ ፖለቲካዊ ሓይልታት ኤርትራ ክረኣ እንከሎ፡ እቲ ባዕላዊ ድልየት ንጎኒ ግድፍካ፡ 
ንስርዓት ህግደፍ ብሓይሊ ናይ ምልጋስ ረቛሒታት ሓይልን ዓብላሊ ሓይሊ ሚዛንን ዝውንን ፖለቲካዊ ውድብ ይኹን ንገለ 
ፖለቲካዊ ውድባት ዝጥርንፍ ስሙር ግንባር የሎን። ከምኡ’ውን ኣህጉራዊ ማሕበረ ሰብ፡ ኣብ ኤርትራ ዲሞክራስያዊ ለውጢ 

ምርግጋጽ ዝድግፍ’ኳ እንተኾነ፡ ነቲ ኩሉ ንኤርትራ ከቢቡዋ ዘሎ ዞባውን ኣህጉራውን ኩነታት ከም ናይ ሱዳን፣ ሶማልያ፣
የመን፣ ምስሪ፣ ሶሪያ፣ ዒራቅ፣ ወዘተ… ወጥረታትን ኵናትን ኣብ ግምት ብምእታው፡ ኣብ ተሃዋሲ ክፋል ቀርኒ ኣፍሪቃ ዝኾነት 
ኤርትራ፡ ስርዓት ህግደፍ ብወተሃደራዊ ሓይሊ ምእላይ ኣይድግፍን’ዩ። ብዘይ ኣህጉራዊ ደገፍ ብድሩት ባዕላዊ ዓቕሚ፡ 
ስርዓት ህግደፍ ክእለ ኣዝዩ ከቢድ ኢዩ። ኣብ መድረኽ ለውጢ እንከይበጻሕካ፡ ንሕና ደለይቲ ሱር ነቀል ለውጢ ክንከውን 
እንከሎና፡ እነ በዓል እገለ ከኣ ጽገናውያውያን’ዮም እናበልካ ብታሕቲ ታሕቲ ጸለመታትን ጥርጣሬታትን ምዝርጋሕ፡ 
ራዲካላዊ ለውጢ ክረጋገጽ ይትረፍ፡ ንካልኦት ትሓምየሉ ጽገናዊ ለውጢ እንተመጺኡ’ውን ከትዓግቶ ዘኽእል ተቀባልነት 

ህዝብን ዓቅምን የለን። ስለ’ዚ ኣብ ኤርትራ  ክረጋገጽ ዝኽእል ለውጢ ብኩሉ መዳያት እኹል መጽናዕትን ምቅርራባትን 
ዘድልዩ ምዃኑ ተረዲእና፡ ኣብ ናይ ሓባራዊ ምርድዳእ ሰረት ዝገበረን ኣብ ግብሪ ክውዕል ዝኽእል ሓሳባት ከነማዕብል 
ይግበኣና።   

መሰረታዊ ለውጢ ደረጃ ብደረጃ፦ 

 
 

መስረታዊ ለውጢ፡ ሰላም፣ ዲሞክራሲ፣ ግዝኣተ ሕግን ዘውሕስን፡ ንኩሉ ክፍልታት ሕብረተ ሰብ ኤርትራ ብምስታፍ 
ፖለቲካውን ምጣነ-ሃብታውን ሰነሓሳባውን ቐጻሊ ምዕሩይ ዕብየት ዘረጋግጽን ፖለቲኮ ሰላማዊ ምቹእ ባይታ ምፍጣር’ዩ። 
ካብ ሰላምን ዲሞክራስን ምዕሩይ ልምዓትን ዝጥቀም ዝሰፈሐ ሓፋሽ ህዝቢ ኤርትራ’ምበር፡ ናይ ዝተወሰኑ ፖለቲካዊ ውድባት 
ኣባላትን ደገፍትን ኣይኮኑን። ናይ ስርዓት ህግደፍ ግጉይን ኣግላልን  ብልሽውን ፖለቲካ፡ ኣብ ህዝቢ ኤርትራ ሓዲግዎ ዘሎ 

ዓሚቝ ድኽነትን ድሕረትን ማሕበራዊ ምዝንባላትን፡ ሕብረተ ሰብኣዊ ቅርሕንትታትን ብቅጽበት ኣብ ሓደ መድረኽ ዝፍወስ 
ኣይኮነን። ህዝቢ ኤርትራ ብመሰረት ምዕሩይ ሃገራዊ ሽርክነት ካብ ታሕቲ ክሳብ ላዕሊ ኣብ ምሕደራን ኣፈታትሓን ጉዳያት 
ሃገሩ ብቐጥታ ብምስታፍ ሓያል ሓላዊ ሰላምን ዲሞክራን ልምዓትን ንምዃን፡ ብኣውራጃ፡ ወይ ብሃይማኖት፡ ወይ ብብሄር፡ 
ወይ’ውን ሕነ ንምፍዳይ ሓደ ሸነኽ ህዝቢ ኣብ ልዕሊ ካልእ ሸነኽ ብጽልኢ ዘለዓዕልን ዘናቁትን ጎስጓሳት ብምውጋድ፡ ቅድሚ 
ኩሉን ልዕሊ ኩሉን ባይታ ሃገራዊ ስኒት ወይ ሃገራዊ ዕርቂ ምምድማድ የድሊ። ምእንቲ’ዚ ድማ ፖለቲካዊ ውድባት ኣብ 
ውሽጦምን ኣብ ሕድሕዶምን ካብ ሕጂ ጀሚሮም ፖለቲካዊ ሰላምን ዲሞክራስን ክለምዱን ከዘውትሩን ይግባኣ። ንባዕሉ ኣብ 

ውሽጡ ሰላማውን ዲሞክራስያውን ኣሳታፍን ኣተኣላልያ ዘይቡሉ ፖለቲካዊ ውድብ ወይ ልፍንቲ፡ ኣብ ናይ ጽባሕ ኤርትራ 
ንህዝቢ ብሰላምን ዲሞክራስን ክመርሕን ከመሓድርን’የ እንተበለ፡  ህዝቢ ካብ ሎሚ ኣትሒዙ ኣይክኣምኖን ኢዩ። እምበኣር 
ናይ ኣግላልነትን ምጉናይን ምንጽጻግን ኣተሓሳስባታትን፡ ኣውራጃውን ብሄራውን መቓቓልን ተጻባእን ጎስጓሳትን፡ ኣብ ደምበ 
ተቓውሞ ብቕልጡፍ ክግታእ ኣሎዎ። ስለ’ዚ ሰላምን ዲሞክራስን ከም ፖለቲካን ፖለቲካዊ ባህልን ኮሎ ጌና ኣብ ደምበ 
ተቓውሞ ክሰፍን ኣሎዎ። ፖለቲካዊ ውድባት ኣብ ውሽጦም ዝኽተልዎ ሰላማዊ ፖለቲካን ዲሞክራስያዊ ኣሳታፊ ምሕደራን፡ 

Information & Cultural office of ENSF  
ክህልወኩም ዝኽእል ሓሳብ ይኹን ርእይቶ ንከተካፉሉና ደስ ይብለና፡ 

ensf.info@gmail.com 

ኣብ ሕድሕዶም ዘስፍንዎ ምክብባርን ስኒትን ኣብ ህዝብና ሰላምን ዲሞክራስን ማሕበራዊ ስኒትን ንክሰፍን ኣዚዩ ሓጋዚ ኢዩ። 
ኣብ መጻኢት ኤርትራ ድማ ናይ ሰላምን ዲሞክራስን ሕድሕድ ምክብባርን ባህልን ልምድን  ዘሎዎም ፖለቲካዊ ተቓለስቲ 
ሓይልታት ናብ ሃገሮም ኪምለሱ እንከሎዉ፡ ዉህሉል ተሞኩሮታት ዲሞክራሲ ስለ ዘጽንሑ፡ ንሃገርና፡ ኩሉ ክፍልታት 
ህዝብና ዘሳትፍ መንገዲ ዲሞክራስን ሰላምን ምዕሩይ ልዓትን ዘምርሕ ድልዱል መሰረት ከንብሩ ይኽእሉ። ንህዝብን 
ተቓለስቲ ደቁን፡ ሰላምን ዲሞክራስን ምክብባርን ስኒትን ካብ ሎሚ ኣድላይን ኣገዳስን’ዩ። ትካላት ሓይልታት ምክልኻልን፡ 

ሃገራዊ ፖሊሲን ሃገራዊ ጸጥታን፡ ክድምሰሱ ዘይኮነሰ ዘሎዎም ከም ኣገደስቲ ኣካላት ሃገራዊ ትካላት ብምውሳድ፡ ንኩሉ 
ዜጋታት ማዕረ ብዘሳትፍ ምዕሩይ ኣገባብ ክስራዕ ይግባእ።  
በዚ መሰረት፡ ዲክታቶርያዊ ስርዓት ኢሳያስ ምውዳቕ ጥጡሕ ባይታ ንመሰረታዊ ዲሞክራስያዊ ለውጢ ከም ምዃኑ መጠን፡ 
ኣብ ምርግጋጽ ለውጢ፡ ሓቀኛ ረብሓታት ዘሎዎም ሓይልታት ስሙር ሓባራዊ ቃልሲ ከካይዱ ይግባእ።  ኣብ ኤርትራ 
ክረጋገጽ ዝግብኦ መሰረታዊ ለውጢ፡ ካብ ዝተሓተ ናብ ዝለዓለ በብመድረኹ፡ ደረጃ ብደረጃ ብቐጻልነት ዝዓቢ’ዩ ዘድሊ። 
ንሱ ካኣ ወድዓዊ ለውጢ ኢዩ ክበሃል ይከኣል። ኣብ ኤርትራ ዝረጋገጽ መሰረታዊ ለውጢ ናይ ካልኦት ሃገራት ኣገባብ ለውጢ 

ዝቐድሕን ዝደግምን ዘይኮነስ፡ ናይ ኤርትራ ታሪኻውን ፖለቲካውን ማሕበራውን ፍሉይነታት ኣብ ግምት ዝወሲድን ደረጃ 
ብደረጃ ብዘይምቁራጽ ዝምዕብል ለውጢ’ዩ።  

ኣብ’ዚ መድረኽ’ዚ ጸረ ዲክታቶርያዊ ስርዓት ህግደፍ ዝቃለሱ ዘሎዉ ፖለቲለካዊ ሓይልታት ኤርትራ ዝቀራረብን 
ዝረሓሓቕን፡ ነናይ ገዛእ ርእሶም ፖለቲካዊ ፕሮግራማት ስለዘሎዎም ብሓደ ሽነኽ፡ ዝመሳሰልን ዘይመሳሰልን መልከዓት ውደባ 

ስለዘለዎም ድማ በቲ ካልእ ሽነኽ፡ ከምኡ’ውን ኣብ ሞንጎኦም ዘይምትእምማንን፡ ኢድ ምትእትታው ግዳማዊ ረቛሒታትን 
ስለዘሎ’ውን፡ ኣብ ዝርዝራት መሰረታዊ ለውጢ ናብ ምርድዳእ ምብጻሕ ኣይከኣልን’ዩ። ናይ መሰረታዊ ለውጢ ዝርዝራት 
ብቀንዱ ሃገራዊ ፖለቲካዊ ስልጣን ንምጭባጥ ኣብ ሃገራዊ ምርጫ ናይ ዚሳተፋ ፖለቲካዊ ሓይልታት ኣብ ህዝቢ ዘቕርባኦ 
ፕሮግራም’ዩ። ስለ’ዚ ኣብ’ዚ መድረኽ’ዚ ብዛዕባ ዝርዝራት ወይ ከመይነት መሰረታዊ ለውጢ ምምያጥ እዋናዊ ኣይኮነን።  

ንኩሎም ኤርትራውያን ብሓቀኛ ሃገራዊ ሽርክነት ዝሓቝፍን ዝተናወሐ ቐጻሊ መሰረታዊ ለውጢ ዝሽከምን ጽኑዕ መሰረት 
ዝህነጸሉ ኣብ ዝተሓተ ነጥበ ስምምዕ ምብጻሕ ግድን’ዩ። ወድዓውን ታሪኻዊ ተደላይነት’ውን’ዩ። በዚ መሰረት ግንባር ሃገራዊ 
ድሕነት ኤርትራ ኣብ ፖለቲካዊ ፕሮግራም ካልኣይ መደረኽ ዝተቐመጠ ንመሰረታዊ ለውጢ ዝሽከሙ ጽኑዕ ኣዕኑድ ንኡስ 
ፕሮግራም ከም’ዚ ስዕብ የቕርብ፦  

ለ)ካልኣይ መድረኽ ቃልሲ፦ መሰጋገሪ መድረኽ 

 

እዚ መድረኽ’ዚ፡ ካብ ጽባሕ ምውዳቕ ዲክታቶርያዊ ስርዓት ህግደፍ ዝጅምርን ክሳብ መጀመርታ ምቋም ቅዋማዊ 
ዲሞክራያዊ ስርዓት ዘሎን ፍሉይ ተሃዋሲ ፖለቲካዊ መድረኽ’ዩ። እዚ መድረኽ’ዚ ናይ ዝወደቐ ዲክታቶርያዊ ስርዓት ኣረጊት 
ጫፍን፡ ናይ ዝመጽእ ዲሞክራስያዊ ስርዓት ውልዶ ሓዲሽ ጫፍን፡ ክልተ ተጻረርቲ ጫፋት ዝራኸቡሉ ሓደገኛ መድረኽ’ዩ። 

ኣብ’ዚ መድረኽ’ዚ ኣብ ግዜ ዲክታቶርያዊ ስርዓት ተዓፊኖም ዝነበሩ ጉዳያት ሓደ ብድሕሪ’ቲ ካልእ እናነተጕ፡ ሰኣን ብቑዕ 
ሓይሊ ተጸዋርነት ካብ ቁጽጽር ወጻኢ ብምኻድ ኵውንነት ሕንፍሽፍሽ ንከይክሰት፡ ኣብ ልዕሊ ጊዜያዊ መንግስቲ ሃገራዊ 
ሓድነትን፡ ፖለቲካዊ ሓይልታትን፡ ስቭል ማሕበራትን፡ ህዝብን፡ ሙሁራትን፡ ኣዝዩ ረዝን ሃገራዊ ሓልፍነት ዝጽዕን’ዩ።  
1. ኣብ ውሽጥን ወጻኢን ንዲሞክራስያዊ ለውጢ ክቃለሱ ዝጸነሑ ሃገራዊ ሓይልታት ዘሳትፍ ግዜያዊ መንግስቲ ሃገራዊ 

ሓድነት ምቋም።  
2. ኤርትራዊ ናጻ ፖለቲካዊ ውሳኔ ምርግጋጽ። 
3. ሓድነት ህዝብን ሃገርን፡ ሃገራዊ ልዑላውነትን ምዕቃብ። 

mailto:ensf.info@gmail.com

Information & Cultural office of ENSF  
ክህልወኩም ዝኽእል ሓሳብ ይኹን ርእይቶ ንከተካፉሉና ደስ ይብለና፡ 

ensf.info@gmail.com 

4. ሰላምን ምርግጋእን ምስፋን። 
5. ንጠቕላላ ሓርነታት ዝቕይዱ ሕግታትን ኣዋጃትን ህግደፍ ምስራዝ። 
6. መሰል ፖለቲካውን ስቭላውን ምንቅስቓሳት ምፍቃድ። 
7. ናይ ፖለቲካን ሕልናን እሱራት ምልቃቕ። 
8. ፖለቲካዊ ንጥፈታት ህግደፍ ምእጋድ። ንብረቱን ገንዘቡን ክሳብ ቅዋማዊ ሰልጣን ዘሎዎ ሕጋዊ መንግስቲ ጉዳዮም ብሕጊ 

ዝርእዮ፡ ካብ ዝኾነ ንጥፈታት ጠጠው ምባል። 
9. ገበን ብምፍጻም ዝሕተቱ ኣባላት ህግደፍን መንግስትን ኣብ ቤት ፍርዲ ምቕራብ። 
10. ቋንቋታት ዓረበኛን ትግርኛ ዕላውያን ቋንቋታት ኤርትራ ምዃነን ምቕባል። ብቅዋም ምውሓስ። 
11. ህዝቢ ጉዳዩ በዓሉ ንበዓሉ ክመርሕን ከመሓድርን፡ ዘይምእኩል ስርዓተ ምሕደራ ምኽታል። ነተን ቅድሚ ናጽነት ዝነበራ 

ትሽዓተ ኣውራጃታት ዳግም ብምምላስ፡ ኣዋጅ ምቋም ሽዱሽተ ዞባታት ምስራዝ። እዚ ድማ ብቅዋም ክዋሓስ ምግባር። 
12. ስርዓት ህግደፍ ዝፈጸሞም ግህሰታት ሰብኣዊ መሰላት ኣብ ህዝብና ዘሕደሮ ቁስልታትን ቅርሕንትን ንምፍዋስ፡ 

ፖለቲካውን ስቭላውን ሃገራዊ ሓይልታትን፡ መራሕቲ ሃይማኖትን፡ ዓበይቲ ዓድን፡ ሙሁራትን፡ ፍሉጣት ሃገራዊ 
ባእታታትን ዚሳተፍዎ ጉባኤ ሃገራዊ ዕርቂ ምክያድ። 

13. ሰላማዊ ስግግር ስልጣን ብዲሞክራስያውን ሰላማውን ሕጋውን መንገዲ ንምስላጥ፡ ሰላማዊ ዲሞክራስያዊ ጥጡሕ ባይታ 
ምውሕስ። 

14. ሃገራውን ኣውራጃውን ምርጫታት ምክያድ። 
15. ኣህጉራዊ ቻርተራትን ሕጊታትን ምቕባል። 
16. ምስ ጎረባብቲ ሃገራትን ኣህጉራዊ ማሕበረ ሰብን ጥዑይ ዝምድና ምፍጣር። 
17. ሰነዳት ኮምስዮናት ምጽዳቕ። 
18. ዕድመ መሰጋገሪ መንግስቲ ሓጺር ይኸውን። 

 
ግዜያዊ መንግስቲ ሃገራዊ ሓድነት ብክኢላታት ኮምስዮናት የቐውም፦ 
1. ኮምስዮን ሃገራዊ ቅዋም። 
2. ኮምስዮን ሃገራዊ ምርጫን ሕጊ ፖለቲካዊ ሰልፍታትን። 
3. ኮምስዮን ሕጊ ናጻ ፕረስ። 
4. ካብ ህዝቢ ዝተመንዘዑ መሬታትን ንብረታትን ዝምርምርን፡ ብሕጋውን ፍትሓውን ኣገባብ ናብ ዋናታቱ ዝመልስን 

ኮምስዮን።  
5. ኮምስዮን ቆጸራ(ፍቕዲ) ህዝቢ። 
6. ኮምስዮን ምምላስን ምጥያስን ስደተኛታት።  
 

እዘን ንመሰረታዊ ለውጢ  ዝሽከማ ኣዕኑድ’ዚኣተን፡ እኹልን ውዱእን ዘይኮነስ፡ ምስ ኩሎም ተቓለስቲ መሓዙት ሃገራዊ 
ሓይልታት ንሃናጺ ምይይጥ እነቕርቦ’ዩ። ኣብ ሃናጺ ዘተ ብህንካን ሃባን ዝያዳ ዝምዕብል ምኳኑ ድማ ንኣምን። 
 
 
“ድሕነት ህዝብን ሃገርን ልዕሊ ኩሉ !”  
 

 
ቤት ጽሕፈት ዜናን ባህልን ግንባር ሃገራዊ ድሕነት ኤርትራ 
26 ጥቅምቲ 2014 

